
IUBILÉ

1924 – 2024: n secul de eletrizité a Lungiarü
Al é passé avisa 100 agn da canche al é gnü metü en funziun la pröma fujina dal strom tl paisc da Lungiarü: n avenimënt important da recordé

Aldedaincö ne fosson nia plü bugn 
da s’imaginé la vita da vigni de zënza 
energia eletrica: la löm indortöra, 
forza por mené les mascins, telefons, 
fonins, computers ne jiss döt nia. 
Mo dan da cënt agn ne esistî dötes 
chëstes cosses nia ciamó, al ê na 
gran meseria y stracocia, mo an 
sintî le bojëgn da realisé val’ por la 
produziun de energia, sciöche al ê 
bele gnü fat te d’atri pos� te Südtirol.

N pröm generadú inovatif

Incer l’ann 1920 él sté valgügn paurs 
da Lungiarü che s’á metü adöm por 
costruí n berch dla eletrizité söl rü 
da Lungiarü, che porta cotan d’ega 
ince d’invern. La des�da ê sambëgn 
dër grana y i scioldi a desposiziun 
ê püc. N injenier da Bornech â fat 
n proiet valgamia modern y interes-
sant cun n generadú da 400/235 V, 
ci che ne ê laota nia lere da odëi; 
aldedaincö él le standard normal.

Da n per de ciases  
tl zënter, �na Pespach

Les operes idrauliches ê costituides 
da n canal lunch de petun tigní sö 
da óc romans, che jô fora a livel y 
spo êl na condüta de 31 metri cun 
ros de guss che portâ l’ega a na 

turbina dla sort Francis. Cun n canal 
de petun gnôl sparagné ros che costâ 
laota dër tröp. Le salt ê ma de 10,80 
metri y al gnô fora na potënza de 
za. 20 kW. Do la turbina êl n ro 
(Saugrohr) lunch n per de metri, 
che jô roduntajö te n ater canal che 
ojô indô l’ega te rü. L’im plant ê spo 
jü en funziun de novëmber dl 1924, 
naota ma por püces ciases tl zënter 
dl paisc y spo do y do fora por dötes 
les viles, rovan cinamai a Pespach.

Dala cronaca de calonia

Fora dla cronaca de calonia, scrita 
jö da Werner Pescosta, vëgnel cunté 
insciö: »Im Monat November 1924 
wurde die Leitung für das electrische 
Licht her gestellt, und auch das Werk 
voll endet. Den ganzen Bau leitete 
von Anfang zur Vollendung Josef 
Nagler (Mornà) und zwar sehr gut, 
da er in Bau–Plänen echt(?) bewan-
dert ist. Das Maschinen–Werk ist 
von der Firma Leitner in Sterzing. 
Freilich war es höchste Zeit, denn 
manchen Tag verzeichnet das Ther-
mometer morgens -9/10°. Während 
des ganzen Oktober und November 
waren herrliche Tage; stets heiterer 
blauer Himmel. – Am 30. November 
nach dem nachmittägigen Gottes-
dienste wurde das electrische Werk 

eingeweiht; bereits am Vorabende 
erstrahlten die ersten electr. Lampen 
im Gasthause und im Hause des 
Josef Nagler«.

Le bojëgn do strom crësc

Le consum de energia gnô ma calcolé 
dal numer de löms tacades ite y 
pormó tröc agn dedô gnôl metü sö 

i pröms cuntadus. Man man che le 
consum chersciô, ne bastâ la forza 
generada dal berch nia plü. Tratan 
la secunda vera êl gnü tut la dezijiun 
da mëte ros de guss al post dl canal 
de petun, insciö da abiné n per de 
metri de salt implü. 

Por podëi co mané i ros orôl ester 
l’autorisaziun da pert dl Stat, deache 
le metal gnô adoré por la vera. Mo 

ince chësc aumënt de potënza ne 
bastâ defata nia plü por fá frunt ala 
domanda do forza eletrica. Jënt se 
baudiâ por la galia che sozedô tres 
plü gonot canche al vardô apëna les 
löms. Al ê bëgn gnü fat n proiet por 
ingrandí cotan l’implant, mo por 
gaujes desvalies n’êl nia gnü realisé.

Na eletri�caziun indortöra  
y i ultims laurs

Ti agn 80 á l’ENEL costruí na con-
düta de tenjiun mesana sön stanges 
de fer, da San Martin cina a Lungiarü 
y cotan de ciases tl zënter de paisc 
á tut la forza eletrica dailó. Por la 
picia aziënda da Lungiarü, che 
stentâ da ti garantí energia assá a 
sü cliënc, se tratâra da ingrandí 
l’implant esistënt o da ti dé jö döt 
al ENEL. Insciö êl gnü tut la dezijiun 
da taché ite l’impant en paralel ala 
rëi dl ENEL y da realisé na eletri-
�caziun indortöra por les viles dales 
perts fora, cun contribuc dala Pro-
vinzia. I laurs â metü man dl 1989 
y ê gnü stlüc jö l’ann dedô. 

Le berch é gnü renové y potenzié 
l’ann 1995 y l’ultim gran laur de 
sostituziun dla condüta dal’ega é 
gnü fat tl ann 2022.

Martin Clara

Insciö ciara fora le berch da Lungiarü aldedaincö.

 A Lungiarü i agn Cincanta: al vëgn metü stanges dla löm.

La turbina da incö, tl berch da Lungiarü.

Le proiet por le pröm berch dla forza eletrica a Lungiarü, i agn dl 1920.

Le paisc da Lungiarü dandaía. Tl cërtl cöce le pröm berch dla forza eletrica.


